
VENDIM 
Nr. 7, datë 25.2.2015 

 

PËR SHPALLJEN E THIRRJES SË 
DYTË PËR NDARJEN  E FONDIT PËR 
INFRASTRUKTURËN VENDORE DHE 

RAJONALE, PJESË  E FONDIT PËR 
ZHVILLIMIN E RAJONEVE 

 

Në mbështetje të nenit 100 të Kushtetutës 
dhe të nenit 15 e të aneksit 3, të ligjit 
nr.160/2014, datë 27.11.2014, “Për buxhetin e 
vitit 2015”, Komiteti për Zhvillimin e Rajoneve 

 

VENDOSI: 
 

1. Shpalljen e thirrjes së dytë për shpërndarjen 
e fondeve për projekte të infrastrukturës vendore 
dhe rajonale, në vlerën 1 000 000 000 (një 
miliard) lekë, pjesë e fondit për zhvillimin e 
rajoneve për vitin 2015. Kjo thirrje për aplikim 
përfshin projekte në këto drejtime: 

- Përmirësimi i aksesit dhe lëvizshmërisë 
(projekte me impakt rajonal dhe ndër-rajonal); 

- Rivitalizimi i poleve urbane dhe qendrave 
rajonale (Rilindja urbane e qyteteve dhe qendër 
rajonesh); 

- Përmirësimi i infrastrukturës vendore dhe 
ndërvendore; 

- Përmirësimi i infrastrukturës dhe promovimi 
i atraksioneve turistike (infrastrukturë rrugore me 
interes turistik, ndër-rajonal); 

- Përmirësimi i transportit dhe infrastrukturës 
ndërlidhëse (terminal autobuzash, ura, etj.); 

- Fuqizimi i konservimit, mbrojtjes dhe 
ruajtjes së trashëgimisë kulturore përmes rehabi-
litimit të mjedisive të artit dhe kulturës. 

2. Aplikimi për fonde të thirrjes së dytë për 
financimin e projekteve në fushën e infra-
strukturës vendore dhe rajonale, sipas pikës 1, të 
këtij vendimi, bëhet sipas kalendarit të dhënë në 

shtojcën I, bashkëlidhur. Institucionet aplikuese 
janë njësitë e qeverisjes qendrore, vendore e 
partneritetet rajonale, si edhe institucionet dhe 
organizatat për zhvillim, agjencitë zbatuese e 
zhvillimore qendrore e vendore.  

3. Shqyrtimi për financim bëhet për projektet 
e aplikuara, sipas kalendarit dhe formularit të 
dhënë në shtojcat I dhe II, bashkëlidhur këtij 
vendimi. Procedura e vlerësimit kryhet pranë 
sekretariatit teknik përkatës, në Ministrinë e 
Zhvillimit Urban, si dhe pranë Sekretariatit të 
Përgjithshëm të Komitetit për Zhvillimin e 
Rajoneve, në Kryeministri, sipas kritereve të 
dhëna në shtojcën III, bashkëlidhur këtij 
vendimi. 

4. Ngarkohen ministri i Zhvillimit Urban, 
ministri i Financave dhe Departamenti i Progra-
mimit të Zhvillimit, Financimeve dhe Ndihmës 
së Huaj, në Kryeministri, për zbatimin e këtij 
vendimi. 

Ky vendim hyn në fuqi menjëherë pasi 
botohet në Fletoren Zyrtare. 

 

KRYETARI 
Edi Rama 

